
Ymarfer tîm pêl-droed Teigrod Troas
-
gan Catrin Roberts
Cefndir Beiblaidd:
Actau 20: 7-12
Cymeriadau:
3 bachgen/dyn ifanc wedi eu gwisgo mewn dillad ymarfer corff/pêl-droed
Offer:
Peli

(Person 1 yn gwneud ymarferiadau plygu ac ymestyn ar flaen y llwyfan.  Person 2 a 3 yn dod ato.)

Person 2:
Helo, Stephanus. Ble mae pawb heno?

Person 1:
Hwyr fel arfer.  Maen nhw’n siwr o ddod mewn munud.

(y tri yn gwneud ymarferiadau, ac yn dechrau taflu’r bêl at ei gilydd)

Person 3:
Dim ond ychydig fydd yma heno.  Mae Jwlius a Clawdius wedi mynd ar eu gwyliau. Ac mae bos Josephus wedi dweud bod yn rhaid iddo weithio’n hwyr heno.

Person 1:
Eto?!  Sut mae posib i’r tîm yma wella - dydyn ni byth yn gallu ymarfer gyda’n gilydd?!

Person 2:
Yn hollol.  Mae gêm galed gynnon ni yn erbyn Asos yr wythnos nesaf.  Enillon nhw tair gôl i ddim llynedd.  Rhaid i ni eu curo nhw eleni.

Person 1:
Bydd Eutychus yma mewn munud mae’n siwr.  Mae o’n siwr o sgorio yn erbyn Asos.

Person 3:
Dwyt ti ddim wedi clywed felly.

Person 1:
Clywed?  Clywed beth?

Person 2:
Am yr hen ‘Tych.

Person 1:
Beth am ‘Tych?

Person 3:
Cafodd ddamwain neithiwr, ac mae ei fam yn dweud bod yn rhaid iddo orffwys heno. Dim pêl-droed, medda hi.

Person 1:
Damwain?  Pa fath o ddamwain?  Ydy o wedi torri asgwrn?  Fydd o’n ffit i chwarae yn erbyn Asos?

Person 3:
Bydd a nac ydy. Dydy o ddim wedi torri asgwrn, ond fe fydd yn ffit ar gyfer y gêm.

Person 1:
Beth ddigwyddodd?

Person 2:
Wyt ti’n gwybod am y criw yna – y bobl yna sy’n dilyn person o’r enw Iesu?

Person 1:
Ydw. Pobl y Ffordd.  Rhyw fath o grefydd newydd, dw i’n meddwl.

Person 2:
Roedden nhw’n cyfarfod yma neithiwr. Rhyw fath o get together dros bryd bwyd cyn i......

(troi at berson 3)  Beth oedd ei enw?

Person 3:

Paul.

Person 2:
Cyn i Paul adael y ddinas.  Roedden nhw’n cyfarfod yn y tŷ y drws nesaf i deulu Eutychus,  yn yr ystafell fawr ar y trydydd llawr.

Person 3:
Erbyn i bawb ddod o’r gwaith roedd hi reit hwyr.  Yn ôl beth dw i’n deall, aeth ‘Tych i eistedd ar silff y ffenest er mwyn cael awyr iach. Roedden nhw wedi goleuo llawer o lampau ac roedd gwres ac oglau mawr yn dod o’r lampau.

Person 2:
Dechreuodd Paul siarad am Dduw, a Iesu o Nasareth, ffydd a maddeuant, a lot o bethau eraill. Aeth ymlaen ac ymlaen ac ymlaen.........

Person 3:
Hanner nos, roedd o’n dal i siarad!

Person 1:
Diolch byth nad o’n i yno!  Mae angen i’r Rabbïaid yma ddysgu ystyr  “torri cyfarfod yn ei flas”!

Person 2:
Wrth gwrs, roedd yr hen ‘Tych wedi blino, ac aeth i gysgu’n drwm. Roedd wedi anghofio ei fod yn eistedd wrth ffenestr agored, a’r peth nesaf.......

Person 3:
(yn bownsio pêl ar lawr) Bang! Roedd yn gorwedd ar y stryd, wedi disgyn o’r trydydd llawr.

Person 1:
Bobl bach!  Mae’n lwcus i fod yn fyw!

Person 2:
Yn hollol!  Mae rhai yn dweud ei fod wedi marw!

Person 1:
Beth? ‘Tych wedi marw?

Person 3:
Roedd ‘Tych wedi marw, ond dydy o ddim wedi marw rŵan.  Dywedodd Reuben – ac roedd o yno – bod pawb wedi rhuthro i lawr y grisiau, a dod o hyd i Eutychus yn gorwedd yn llonydd. Doedd neb am fynd ato fo, achos roedd hi’n amlwg ei fod o wedi marw.  Ond dyma Paul yn ei ddal yn ei freichiau, ac yn dweud wrth bawb ei fod o’n fyw.

Person 1:
Alwon nhw am ambiwlans neu ddoctor?

Person 2:
Naddo. Aethon nhw i gyd yn ôl i’r tŷ, a cario ymlaen hefo’r ddefod yna, rwyt ti’n gwybod.  Maen nhw’n bwyta bara ac yfed gwin i gofio am yr Iesu yna o Nasareth.

Person 1:
Wyt ti wedi siarad hefo ‘Tych?

Person 3:
Dim ond am ychydig o eiliadau.  Mae ei fam fel Ceidwad Carchar Philipi!  (dynwared llais uchel gwraig) “Mae angen i Eutychus annwyl gryfhau ar ôl y fath brofiad!” 
Person 2:
Ond mae’r hen ‘Tych yn iawn. Rêl boi.  Yn cofio dim!  Dim ond llais Paul fel haid o wenyn yn ei suo i gysgu.

Person 1:
Felly dim ond ni’n tri sy yma heno.

Person 2:
Ie. Triawd Teigrod Troas.

y 3 gyda’i gilydd:
Mewn undeb mae nerth, ac mewn nerth mae ennill!


(yn gwneud high five)

(exit gan daflu’r bêl at ei gilydd)

